Meddwl am Marc


Marc Pennod 1 adnodau 21-28.  
Iesu’n bwrw allan ysbryd aflan

Mae Iesu’n symud yn ei flaen i Gapernaum.  Roedd yn le da iawn i Iesu weithio ynddo am ei fod ar lwybr fasnach. Fel Rabi Iddewig, maen mynd i’r synagog, yn addoli Duw ac yn dysgu’r bobl.

Roedd hi’n arferiad i wahodd athrawon i esbonio’r Ysgrythurau i’r bobl.  Fel athro, yr hyn oedd yn abennig am Iesu oedd fod rhywbeth gwahanol yn y ffordd roedd yn siarad. Roedd ei neges yn cael gafael ar y bobl a’r bobl yn rhyfedddu at yr hyn oedd yn ei ddysgu (adn 22). Doedd pawb yn y synagog ddim yn dysgu ag awdurdod. Dydy pawb sydd yn dweud am Dduw heddiw ddim bob amser yn siarad ag awdurdod Iesu yn eu bywydau.

Cwestiwn:  Ydy’r Sul yn werthfawr i ni?  Ydy chwilio am fan i addoli lle mae awdurdod Iesu i’w glywed yn y pregethu ac i’w deimlo trwy’r Ysbryd Glân, yr un mor bwysig?

Mae geiriau Iesu yn dangos unwaith eto fod amser newydd ar fin dechrau (adn 27).
Sylwch: Wrth ddarllen dechrau a diwedd adn 22 a diwedd adn 27 mae Marc eisiau dweud rhywbeth arbennig am Iesu .

“Mae’r hyn mae’n ei ddysgu yn _______.”(adn 27)    

Mae’r ffaith fod neges Iesu yn newydd yn cael effaith ar y bobl  ac mae nhw’n siarad am yr hyn ddywedodd e’.  Fyddwn ni’n dweud wrth bobl eraill am yr hyn mae Iesu’n ei wneud yn ein bywydau?
Mae Marc yn dweud fod yr ysbrydion aflan yn gwrando ar Iesu (adn 27). Pethau  doniol gan amlaf yw ysbrydion gyda ni – cymeriadau drygionus fel  Caspar o fyd y ffilm.  Nid oedd pobl yn amser Iesu’n eu gweld yn yr un ffordd, ac mae rhai pobl heddiw’n gweld mor beryglus yw byd ysbrydion. Mae’r ysbryd yn galw Iesu yn ‘Un Sanctaidd Duw.’  Enw arall ar bwy yw hwn? 

Mae Iesu’n gorchymyn y dyn i beidio â gweiddi a thrwy ei air mae’n cael ei iacháu.

Cwetiwn: Beth mae’r iacháu yn ei ddangos am awdurdod Iesu? Beth mae’r geiriau yn y synagog yn ei ddangos hefyd? Ai trwy’r geiriau hyn mae Marc yn dangos mai Iesu yw Mab Duw?
Gweddi: Arglwydd Iesu diolch mai ti yw Un Sanctaidd Duw a bod yr ysbrydion aflan yn dy ofni.  Diolch fod dy eiriau’n wahanol i rai pawb arall, a bod awdurdod Mab Duw yn y dysgu.  Helpa ni i wrando ac i ddysgu oddi wrthot. Gofynnwn hyn yn y enw’n unig.  Amen

